
Zəfər paradı tarixi qələbəmizi bütün dünyaya nümayiş etdirdi

Rəşad Mahmudov deyib: “Prezident 
İlham Əliyev Azərbaycana rəhbərlik 
etdiyi ötən illər ərzində hərbi quruculuq 
məsələsinə prioritet istiqamətlərdən 
biri olaraq daim önəm verib, ordunun 
gücləndirilməsi ilə bağlı olduqca mühüm 
işlər görüb, Silahlı Qüvvələrimizdə 
keyfiyyət və kəmiyyət dəyişikliklərini 
reallaşdırıb.

Ordumuzun inkişafı, 
modernləşdirilməsi istiqamətində 
gerçəkləşdirilən layihələrin uğurlu 
nəticəsi hələ 2016-cı ilin aprelində 
özünü göstərmişdi. Həmin ayın 2-də 
Ermənistan ordusunun təxribatlarına 
cavab olaraq, silahlı qüvvələrimiz sürətli 
əks-hücum əməliyyatı ilə düşməni 
ağır məğlubiyyətə uğradaraq, Füzuli, 

Cəbrayıl və Ağdərə rayonlarının işğal 
altındakı ərazilərinin 2 min hektardan 
çox hissəsini qəsbkardan təmizləmişdi. 
Həmçinin minlərlə hektar ərazi 
Azərbaycan Ordusunun tam nəzarətinə 
keçmişdi. Silahlı Qüvvələrimiz bundan iki 
il sonra- 2018-ci ilin mayında da uğurlu 
əməliyyat keçirərək, Naxçıvan Muxtar 
Respublikasının 11 min hektardan artıq 
ərazisini və Şərur rayonunun Günnüt 
kəndini düşməndən təmizləmişdi.

Təəssüf ki, işğalçı bütün bu 
dərslərdən nəticə çıxarmadı, ötən il 
iyul ayının 12-16-da Tovuz rayonu 
istiqamətində daha bir məqsədyönlü 
təcavüzkar hərəkəti törətdi. Bədxah 
düşmənin təcavüzü bu dəfə də ordumuz 
tərəfindən layiqincə cavablandırıldı.

Ümumiyyətlə, sadalanan 
döyüşlər erməni silahlı dəstələrinin 
ordumuzla müqayisədə nə qədər 
geri qaldığını, Silahlı Qüvvələrimizin 
mənəvi-psixoloji, döyüş ruhu, sosial, 
ictimai, texniki-təchizat, silah-sursat, 
peşəkarlıq baxımından düşmənin 
hərbi qüvvələrini müqayisəolunmaz 
dərəcədə qabaqladığını təsdiqlədi və 
təbii ki, düşmən də bu üstünlüyü tam 
anladı. Erməni ictimaiyyəti bu prosesdə 
gerilədiyini, uduzduğunu öz üzərində 
açıq-aydın hiss etdi”.

Deputat bildirib ki, Ermənistan 
ordusunun ötən il sentyabrın 27-də 
təxribat törədərək ölkəmizə hücuma 
keçməsi, müxtəlif növ silahlardan, o 
cümlədən, ağır artilleriyadan istifadə 

edərək yaşayış məntəqələrimizi və hərbi 
mövqelərimizi bir neçə istiqamətdən 
atəşə tutması Azərbaycan Silahlı 
Qüvvələrini əks-hücum əməliyyatlarına 
başlamağa məcbur etdi. Prezident, 
Ali Baş Komandan İlham Əliyevin 
rəhbərliyi ilə ordumuz 44 gün davam 
edən müharibədə möhtəşəm qələbə 
qazanaraq, dünya hərb tarixinə yeni 
şanlı səhifələr yazdı. Silahlı qüvvələrimiz 
döyüş meydanında Ermənistanın “güclü, 
məğlubedilməz ordu” mifini birdəfəlik 
darmadağın etdi.

Zəfər paradında diqqətçəkən bir 
məqam da Şuşa azad edildikdən sonra, 
Azərbaycan hərbçiləri tərəfindən şəhər 
üzərində qaldırılan Zəfər bayrağının 
parada gətirilməsi idi. Eyni zamanda, 
əldə edilən möhtəşəm uğur şərəfinə 
paradda 3 min Azərbaycan əsgəri 
və zabiti ilə yanaşı, türk əsgər və 
zabitlərinin də iştirakı hər birimizdə qürur 
hissi doğururdu. Paradı Azərbaycan 
Silahlı Qüvvələrinin Müzəffər Ali Baş 
Komandanı, Prezident İlham Əliyev 
və fəxri qonaq qismində dəvət olunan 
Türkiyə Prezidenti Rəcəb Tayyib 
Ərdoğanın izləməsi xalqımızın tarix 
salnaməsinə qızıl hərflərlə yazıldı. Bu, 
həm də beynəlxalq ictimaiyyətə verilmiş 
ciddi mesaj idi.

Azərbaycan və türk əsgərlərinin çiyin-
çiyinə Azadlıq meydanından keçməsi 
bu xalqların tarixində əbədi qalacaq 

qürurverici hadisəyə çevrildi. Həmin gün 
ölkəmizin bütün şəhərlərinin Azərbaycan 
və Türkiyə bayraqları ilə bəzədilməsi 
isə xalqlarımızın mənəvi yaxınlığından 
xəbər verirdi.

Yeri gəlmişkən, Vətən müharibəsində 
qardaş Türkiyənin siyasi və mənəvi 
dəstəyi parlaq qələbəyə inamı artırdı. 
Döyüşlərin ilk saatlarından etibarən 
Azərbaycan xalqı qardaş ölkənin 
həmrəyliyini, doğmalığını hiss etdi. 
Türkiyənin ilk saatlardan haqq işimizə 
dəstəyi ədalət naminə savaşda tək 
olmadığımızı göstərdi.

R.Mahmudov diqqətə çatdırıb ki, 
İkinci Qarabağ savaşının 44 gününün 
hər biri şanlı tarixə çevrildi. Hər gün 
Azərbaycan Ordusu irəli getdi, hər 
gün yeni şəhərlər, kəndlər, qəsəbələr, 
yüksəkliklər azad etdi. Azərbaycan 
əsgəri, Azərbaycan zabiti bu müharibədə 
işğala son qoyulması və tarixi ədalətin 
zəfər çalması kimi müqəddəs bir amalla 
vuruşdu.

Vətən müharibəsində Ali Baş 
Komandanın əmrini canı, qanı ilə icra 
edən, Vətənə və əsgər andına sadiq 
olan qəhrəman Azərbaycan Ordusunda 
bir dənə də fərari olmadı. Yaralı əsgər 
və zabitlərimiz hərbi hospitallarda, 
xəstəxanalarda həkimlərdən xahiş 
edirdilər ki, bizi tezliklə sağaldın, biz 
qayıdaq döyüş meydanına, biz öz 
missiyamızı başa vurmalıyıq. Qəhrəman 

hərbçilərimizin şücaəti, rəşadəti 
hesabına, şəhidlərimizin qanı-canı 
bahasına bütün dünya Azərbaycanın 
şanlı qələbəsinin şahidi oldu. Müxtəlif 
dairələrdən olan müntəzəm təzyiq və 
təhdidlərə rəğmən Azərbaycan öz haqq 
savaşında zəfər çaldı.

Azərbaycanın qəhrəman oğulları 
Ermənistanı döyüş meydanında məhv 
etdi. Rəsmi İrəvanın öz ordusunun 
yenilməzliyi haqqında yaratdığı mifi 
dağıtdı. Azərbaycan Ordusu öz 
qəhrəmanlığı və peşəkarlığı ilə təkcə 
Ermənistanın silahlı qüvvələrini deyil, 
həm də erməni faşizmini sarsıtdı, 
düşmən bizim güc-qüdrətimiz qarşısında 
birdəfəlik sındı.

Deputat sonda Prezident 
İlham Əliyevin rəhbərliyi ilə Vətən 
müharibəsində qazanılmış və milli 
qürurumuzun təntənəsinə çevrilmiş tarixi 
Zəfər sayəsində hazırda Qarabağ və 
Şərqi Zəngəzurda yeni inkişaf dövrünün 
başladığını xatırladaraq deyib: “Erməni 
faşizminin bu ərazilərdə yerlə bir etdiyi 
şəhər və kəndlərimizin ən qısa zamanda 
bərpası, yenidən qurulması, bura 
qayıdışın tezliklə təmin edilməsi üçün 
həyata keçirilən tədbirlərin miqyası və 
sürəti İkinci Qarabağ savaşında olduğu 
kimi, inam və qətiyyətin təntənəsinə 
çevrilib”.

“Xalq qəzeti”

M illi Ordu quruculuğu Azərbaycanın dövlətçilik tarixində mühüm rol oynayır. Ümummilli 
liderimiz Heydər Əliyevin xalqın təkidi ilə siyasi hakimiyyətə qayıdışı bütün sahələrdə, o 
cümlədən ordu quruculuğu istiqamətində aparılan siyasətin davam etdirilməsinə şərait 

yaratdı. Görkəmli dövlət xadimi Heydər Əliyevin ordu quruculuğu sahəsində gördüyü işlər bu 
gün Azərbaycan Respublikasının Prezidenti, Silahlı Qüvvələrin Ali Baş Komandanı İlham Əliyev 
tərəfindən uğurla davam etdirilir. Mərkəzləşmiş maddi-texniki təminat işində uğurlu addımlar atıldı, 
müxtəlif qoşun növlərinin, ayrı-ayrı hərbi hissələrin təminatı həyata keçirilməklə formalaşması 
başa çatdırıldı, fərarilik hallarının qarşısı alındı, orduya çağırış işi təkmilləşdirildi, şəxsi heyətin 
mənəvi-psixoloji hazırlığına, döyüş ruhunun yüksəldilməsinə diqqət artırıldı, hərbi vətənpərvərlik 
tərbiyəsi gücləndirildi. Bütün bu addımların nəticəsidir ki, 44 günlük İkinci Qarabağ müharibəsində 
rəşadətli ordumuz düşməni darmadağın etməklə 30 illik işğala son qoydu. 

Azərbaycan Respublikasının 
Prezidenti, Silahlı Qüvvələrin Ali 
Baş Komandanı İlham Əliyevin 
qətiyyət və ardıcıllıqla davam 
etdirdiyi strategiyaya əsaslanan 
ordu quruculuğu prosesi xalqımı-
zın zəngin və şərəfli ənənələrini 
qorumaqla həyata keçirilməkdədir. 
Bu gün öz gücü və qüdrəti ilə 
seçilən, qarşıya qoyulan bütün 
vəzifələri layiqincə yerinə yetirmək 
imkanına malik olan Azərbaycan 
Ordusu dövlət müstəqilliyinin 
bərpasından ötən illər ərzində 
müasir inkişaf səviyyəsinə gəlib 
çatdı. Qarşısına qoyulan hər 
hansı tapşırığı yüksək səviyyədə 
yerinə yetirmək iqtidarına malik 
olan Azərbaycan Ordusu bu gün 
NATO standartları səviyyəsində 

formalaşmışdır. Bu gün xidməti 
yüksək səviyyədə aparmaq üçün 
bütün imkanlar yaradılmışdır. 
Ölkə rəhbərliyinin bu sahəyə 
olan yüksək diqqət və qayğısının 
nəticəsidir ki, dünyada orduların 
reytinqlərini tərtib edən sanballı 
qurumlar bu gün Azərbaycan Or-
dusunun dünyanın güclü orduları 
sırasında olduğunu təsdiqləyirlər.

Xüsusilə qeyd olunmalıdır 
ki, müasir ordu quruculuğunu 
xarakterizə edən, Milli Ordumuzun 
möhkəmlənməsinə geniş im-
kanlar yaradan əsas amil dina-
mik iqtisadi inkişaf və ölkəmizin 
iqtisadi qüdrətinin artmasıdır. 
İqtisadi inkişaf ordumuzun bütün 
istiqamətlər üzrə potensialının 
yüksək səviyyəyə çatdırılmasına 

və Azərbaycanda hərbi-sənaye 
potensialının gücləndirilməsinə 
geniş imkanlar yaradır. Hər bir 
dövlət onda güclü olur ki, onun 
qüdrətli iqtisadiyyatı və güclü 
ordusu var. Azərbaycanın güclü 
orduya malik olması 44 günlük 
Vətən müharibəsində bir daha 
nümayiş etdirildi. Gənclərimizin bu 
gün dövlət başçısı İlham Əliyevin 
sərəncamı ilə hərbi xidmətə böyük 
ruh yüksəkliyi ilə getmələri də 
onlarda Vətən sevgisinin böyük-
lüyünün təsdiqidir. Hələ 2003-cü 
ildə andiçmə mərasimindəki nitqi 
zamanı ordu quruculuğu və bu 
sahədə perspektivlər barədə 
danışan Prezident İlham Əliyev 
demişdi: “Azərbaycanda ordu qu-
ruculuğu sahəsində də böyük işlər 

görülmüşdür. Ölkəmizdə güclü 
ordu yaradılmışdır və bu proses 
davam edəcəkdir. Bu məsələ 
daim mənim diqqət mərkəzimdə 
olacaqdır. Azərbaycanın çox 
güclü ordusu olmalıdır. O qarşıda 
duran bütün məsələləri həll etmək 
iqtidarında olmalıdır. Əminəm ki, 
Azərbaycanın iqtisadi potensialı 
ordumuzun ən yüksək standartlara 
cavab verməsinə və qarşıda duran 
bütün vəzifələri yerinə yetirməsinə 
imkan verəcəkdir”.

Əlbəttə, qələbənin qaza-
nılmasında ordunun döyüş 
qabiliyyətinin artırılması başlıca 
şərtdir. Prezident İlham Əliyevin 
qeyd etdiyi kimi, istər 2016-cı ilin, 
istərsə də 2018-ci illərin hərbi 
əməliyyatları göstərdi ki, ordumuz 
qarşıya qoyulan istənilən vəzifəni 
yerinə yetirmək əzmindədir. 
Belə də oldu, 2020-ci il 27 sent-
yabr tarixində Ermənistan silahlı 
qüvvələrinin döyüş aktivliyinin 
qarşısını almaq, mülki əhalinin 
təhlükəsizliyini təmin etmək 
məqsədilə Azərbaycan Ordu-
sunun komandanlığı tərəfindən 

qoşunlarımızın bütün cəbhə boyu 
əks-hücum əməliyyatı başlaması 
barədə qərar verilməsindən sonra 
Silahlı Qüvvələrimizin qarşısında 
dayanmış 30 illik tapşırıq yerinə 
yetirildi. Təsadüfi deyil ki, Milli 
Ordunun döyüş qabiliyyəti və 
peşəkarlığı, şəxsi heyətin mənəvi-
psixoloji hazırlığı dünyanın qabaq-

cıl orduları ilə müqayisə olunur. 
Güclü maddi-texniki təminat və 
xalq-ordu birliyi hərbi qulluqçula-
rın döyüş əzmini daha da artırır. 
Bu gün hərbi potensialın artırıl-
ması, əsgər və zabitlərin xidmət 
şəraitlərinin yüksək səviyyədə 
təmin edilməsi istiqamətində 
dövlətimiz tərəfindən mühüm ad-
dımlar atılmaqdadır. Son bir neçə 
il ərzində Azərbaycanda müasir və 
çox güclü hərbi-sənaye komp-
leksi yaradılmışdır. Azərbaycan 
Silahlı Qüvvələri bu gün müasir 
texnika ilə təchiz edilmişdir və 
bunun nəticəsi olaraq Vətənin 
müdafiəsinə daim hazır olan 
yüksək nizam-intizama malik 
odumuz var. 

Xüsusilə qeyd etmək la-
zımdır ki, Azərbaycan Ordusu 
Ermənistanın təxribatlarına 
cavab olaraq həyata keçirdiyi 
əks-hücum əməliyyatı ilə dünya 
hərb tarixində yeni səhifə yazmış-
dır. Dünyanın müxtəlif ölkələrini 
təmsil edən hərbçilərin, bu sahə 
üzrə mütəxəssislərin fikrincə, 
Azərbaycan XXI əsrdə müharibə 

aparmağın parlaq nümunəsini 
ortaya qoymuşdur. Təsadüfi deyil 
ki, Azərbaycan Ordusunun döyüş 
taktikasını dünyanın ən güclü 
ordularından birinə sahib olan 
ABŞ da etiraf edir. ABŞ ordusunun 
Quru Qoşunlarının Baş Qərargah 
rəisi, ordu generalı Ceyms Mak-
Konvill mətbuata verdiyi açıqla-

mada bildirmişdi ki, Azərbaycanın 
Qarabağda apardığı müharibə 
öyrənilməsi və gələcək doktrina-
ların, taktikaların dəyişdirilməsi 
baxımından əhəmiyyət daşıyır. 

ABŞ ordusunun rəsmisi 
açıq şəkildə vurğulamışdır ki, 
azərbaycanlıların taktikası dün-
yanın ordu təmsilçilərini tankların 
döyüşdə asan hədəf olması, ləng 
hərəkət etməsi və ümumiyyətlə, 
müasir savaşın çox bahalı vasitəsi 
olması ilə bağlı düşünməyə vadar 
edir. Bununla belə, Azərbaycan 
Ordusu tam hərbi qaydalara uy-
ğun olaraq müharibə aparır.

İkinci Qarabağ müharibəsindən 
sonra bütün dünya yeni 
Azərbaycanı kəşf etdi. Məlum 
oldu ki, onun yaxşı təlim keçmiş, 
müasir silah növləri ilə silahlan-
mış və ən əsası onlardan istifadə 
qaydalarını bilən ordusu var. 
Ekspertlərin sözlərinə görə, indi 
Azərbaycan ordusu istənilən 
kənar təhlükələrə hazırdır və 
təcavüzkarlara layiqli cavab 
vermək gücündədir. 44 günlük 
müharibə nəinki Azərbaycan 
Silahlı Qüvvələrinin möhkəmliyini, 
ilk növbədə, bu müharibə, əslində, 
vətənpərvər və azadlıqsevər 
əsgərlərin ruhunun gücünü 
göstərdi. Bu, böyük bir motivasiya 
idi. Razılaşaq ki, yaxşı təlim və 
silahlanma olsa da, motivasi-
ya olmasa, müharibəni udmaq 
mümkün deyil. Müharibədə qalib 
gəlmək müharibə üsullarını daha 
da təkmilləşdirmək üçün böyük bir 
stimuldur. Bununla yanaşı, qeyd 
edək ki, Azərbaycan Ordusu pilot-
suz uçan aparatlardan indiyədək 
dünyada heç kimin nümayiş 

etdirmədiyi səviyyədə istifadə 
etmək bacarığını nümayiş etdir-
di. Bununla da bir çox ölkələrin 
ordularının döyüş əməliyyatları 
strategiyasında dəyişiklik etdi. 
Mütəxəssislər bildirirlər ki, hazırda 
Cənubi Qafqazda Azərbaycanın 
Ordusu, həqiqətən də, ən güclü-
dür. 

Bir sözlə, Azərbaycan XXI 
əsrin tələbləri səviyyəsində 
döyüşməyə qadir olan müasir 
orduya malikdir. Azərbaycan son 
otuz il ərzində ən yaxşı silah-sur-
sat nümunələri almış və aparıcı 
hərbi mütəxəssislərin rəhbərliyi al-
tında öz hərbi qulluqçularını hazır-
lamışdır. Bütün bunlar müharibədə 
uğurun və Azərbaycanın milli 
prioritetlərini ciddi şəkildə bəyan 
edən ölkə kimi tanınmasının 
rəhni oldu. Ötən il noyabrın 11-də 
Azərbaycan Prezidenti, Silah-
lı Qüvvələrin müzəffər Ali Baş 
Komandanı İlham Əliyev və birinci 
xanım Mehriban Əliyeva 1 saylı 
Kliniki Tibbi Mərkəzdə müalicə 
olunan hərbçilərlə görüşündə 
bildirmişdi ki, biz bir daha gücü-
müzü göstərdik, xalqımızın birliyini 
göstərdik: “Göstərdik ki, heç bir 
qüvvə bizim qabağımızda dura 
bilməz, heç bir qüvvə bizi haqq 
yolumuzdan döndərə bilməz. Bu 
tarixi missiyanı siz icra etmisiniz 
– Azərbaycan əsgəri, Azərbaycan 
giziri, Azərbaycan zabiti icra edib”. 

Müharibədəki ağır məğlubiyyət 
Ermənistanı kapitulyasiya aktını 
imzalamağa məcbur etdi. Bununla 
da Azərbaycan Respublikasının 
ərazi bütövlüyü bərpa olundu. Bu 
zəfərdən sonra xalq-dövlət-ordu 
birliyi yüksək səviyyəyə qalx-
dı. Ölkə başçısının dediyi kimi, 
bu birlik bizə imkan verəcək ki, 
işğaldan azad edilmiş torpaq-
lara yenidən həyat qaytaraq, 
məcburi köçkünlərimizi o yerlərə 
maksimum qısa müddət ərzində 
qaytaraq. Qarabağ bölgəsi, gözəl 

tarixi diyarımız sanki yenidən 
doğulacaq, yenidən canlanacaq, 
dirçələcək. Azərbaycanın ayrılmaz 
hissəsi və ən gözəl güşələrindən 
biri olan Qarabağ əsl cənnət 
məkanına çevriləcəkdir. 

“Xalq qəzeti”

Müzəffər xalqın 
rəşadətli ordusu

Ötən il dekabrın 10-da paytaxtımızda keçirilən möhtəşəm Zəfər paradı 
ölkəmizin qüdrətini və Prezident, Ali Baş Komandan İlham Əliyevin 
müdrik rəhbərliyi ilə Azərbaycan Ordusunun erməni faşizmi üzərində 
tarixi Qələbəsini bütün dünyaya nümayiş etdirdi. Bu, eyni zamanda, 30 ilə 
yaxın bir dövrdə işğal altındakı torpaqlarımızın düşməndən təmizlənməsi 
ilə ərazi bütövlüyümüzün bərpasının təcəssümü idi.

Zəfər paradı diqqətçəkən ən mühüm məqamlardan biri kimi Silahlı 
Qüvvələrimizin nəyə qadir olduğunu göstərdi. Burada nümayiş etdirilən 
texnikalar dövlətimizin başçısı tərəfindən hərbi sahəyə göstərilən diqqət 
və qayğıdan xəbər verməklə bərabər, ordumuzun maddi-texniki bazasının 
zənginliyinin ifadəsi idi.

Bu fikirləri Milli Məclisin deputatı, YAP İdarə Heyətinin üzvü Rəşad 
 Mahmudov bildirib.

